
QOSPA SÓZLERDI OQÍTÍW TEXNOLOGIYALARÍ 

                                               

Aitenova Ziyada Afinovna 

Qaraqalapaq mámleketlik universiteti, izleniwshi 

Nókis qalalıq 38-sanlı ulıwma orta bilim beriw mektebiniń qaraqalpaq tili 

hám ádebiyatı páni oqıtıwshısı 

Májbúriy  bilimlendiriw  sistemasındaǵı  ádebiy  bilim  beriwdiń  tiykarı  ilimiy  

maqsetlerdi  hám  qaraqalpaq tilinde berilgen shınıǵıwlar  arqalı jaslardı ádep-

ikramlılıqqa  tárbiyalaw  baǵdarı  kózde  tutıladı.  Sonlıqtan  oqıwshılardıń  jas  hám  

psixologiyalıq  ózgesheliklerin  esapqa  alıp, qaraqalpaq  ádebiyatı, tuwısqan  

xalıqlar  hám  jáhán  ádebiyatınıń  eń  jaqsı  úlgileri  menen  tanıstırıw  arqalı  olardıń  

qálbinde  watanǵa  súyiwshilik, milliylik, ádep-ikramlılıq  usaǵan  eń  jaqsı  

pazıyletlerdi  qáliplestirip, oqıwshılarǵa  kórkem  shıǵarma  hám  onıń  poetikalıq  

ózgesheliklerin  úyretiw  arqalı  olarda  sın  kóz  qaras  penen  pikirley  alıw  

kónlikpelerin hám  uqıplılıqtı  payda  etiw kerek. Oqıwshılarda  erkin  pikirley  alıw, 

dóretiwshilik  qábiletiniń  payda  bolıwı  hám  rawajlanıwı  ushın  imkaniyat  jaratıw, 

olardı  hárqanday  ruwxıy  jaqtan  salamat  hám  kúshli  sawatlılıqtı  payda  etiw,  

sóz  óneri  arqalı  oqıwshılardıń  insanıylıq  ideyaların  jetilistiriw  bolıp  tabıladı. 

 Qaraqalpaq tili sabaqlarında zigzag metodı keńnen qollanadı. Bul usıl 

oqıwshılar menen topar tiykarında tez hám puqta ózlestiriwge xızmet etedi. 

Metodtıń abzallıǵı oqıwshılarda topar bolıp islew kónlikpesi payda boladı hám 

temanı ózlestiriwde sarplanatuǵın waqıt únemlenedi. Oqıwshılar kishi toparlarǵa 

bólinedi hám toparlardıń hárbir aǵzası sanlar menen belgilenedi. Zigzag metodın 

qollanıw procesinde tómendegi háreketler ámelge asırıladı: Oqıwshılar bir neshe 

toparlarǵa bólinedi. Leksikologiyanıń mazmunın ashıp beriwshi oqıw materialı da 

bólimlerge ajıratıladı. Hárbir toparǵa temanıń belgili bólegi beriledi hám onı 

úyreniw wazıypası tapsırıladı. Belgilengen waqıt ishinde toparlar oqıw materialı 

ústinde jumıs isleydi hám waqıt tejew maqsetinde topar aǵzaları arasınan liderler 

tańlanadı hám olar úyrenilgen oqıw materialına tiyisli maǵlıwmatlardı toparlarǵa 

sóylep beredi. Toparlar ózlerine berilgen oqıw materialı puqta ózlestirilgennen soń, 

oqıw materialları toparlarda almastırıladı. Bul basqıshta joqarıdaǵı xızmet 

tákirarlanadı. Sol tárizde tema mazmunın jaratıwshı oqıw materialı oqıwshılar 

tárepinen ózlestiriledi. Máselen, «Qospa sózler» temasın ótkende bul metodtı 

tómendegishe qollansaq boladı. Bul ushın klass oqıwshıların tórt toparǵa bólemiz. 

Hárbir toparǵa at qoyamız. Mısalı: «Birikken sózler», «Birikpegen qospa sózler», 

«Jup sózler», «Qısqarǵan qospa sózler». Birinshi topar birikken sózler haqqında 

túsınıgin aytıw kerek. Dáslep topar lideri juwap beredi. Keyin oqıwshılar dawam 

etedi. Eki yamasa onnan da artıq sózlerdiń birigıwınen jasalatuǵın sózler birikken 

sózler delinedi.  

1-topar: Birikken sózler bir máni bildiredi: qolǵap, belbew, bilezik, ayǵabaǵar.  

Bir sóz shaqabı bolıp keledi. Máselen, birikken atlıq, kelbetlik, feyil, ráwish.  

Birikken sózlerdiń ayırımları fonetikalıq ózgeriske ushıraydı. Bıyıl – bul jıl, búgin 

– bul kún, qolǵap – qol qap. Kóbinese adam atları, geografiyalıq atamalar, haywan, 

ósimlik atları birikken qospa sózge kiredi. Aysulıw, Esnazar, Qaratereń, atqulaq, 

jarǵanat t.b. Juwaplar usı taqılette dawam ettiriledi. 

2-topar: Birikpegen qospa sózler eki yamasa bir neshe sózlerdiń dizbeklesip 

keliwinen jasaladı. Neshe sóz bolsa da bir máni bildiredi: ayaq kiyim, kóz áynek, 

uzın boylı, sálem beriw. Birikpegen qospa sózler mánili sóz shaqaplarında 

qollanıladı: dúnya júzilik, bıyday reń, jigirma bes, hesh birew, álle qaydan, bir 

qálipte, oqıp shıǵıw. Birikpegen qospa sózlerdiń dúzilisi erkin sóz dizbeklerine 

uqsas bolıp keledi, olar mánilik jaqtan ajıraladı. Bunday sózler bólek jazıladı. 

3-topar: Jup sózler eki sózdiń juplasıp keliwinen jasaladı. Mánilik jaqtan bir-

birine jaqın sózler juplasıp keledi: ata-ana, kiyim-kenshek, uwayım-qayǵı t.b. Jup 

sózler defis penen jazıladı. Jup sózler de eki mánili sóz yamasa ekinshi sózi mánige 

iye emes sózlerden juplasıp ulıwmalıq máni bildiredi: qazan-tabaq, nan-pan, chay-

pay, qońsı-qoba t.b. Mánili sóz shaqapları, tańlaq hám eliklewish sózler de juplasıp 

keledi. 4-topar: Sózlerdiń qısqarıp qollanılıwı arqalı jasalǵan sózler qısqarǵan qospa 

sózler delinedi. Qısqarǵan sózler atlıq sóz shaqabında qollanıladı. Sózlerdiń bas 

háripleri qısqarıwı arqalı jasaladı. Qısqarǵan sózler birigip jazıladı: mákankom, 

pedinstitut. Juwaplar usı taqılette shınjırma-shınjır dawam ettiriledi. Oqıwshılar az 

waqıt ishinde kóp maǵlıwmat alıwǵa erisedi. Hárbir topar ózleri jazǵan mısallarınıń 

mánilerin túsindirip beredi. Oyın sabaǵı oqıwshını izleniwge, kóp oqıwǵa 

umtildiradı. Sonıń menen birge olar sóz jasawshı qosımta arqalı jańa mánili 

sózlerdiń jasalıwı haqqında túsınıklerin keńeytedi. 

 Joqarı klasslarda qaraqalpaq tilinde berilgen didaktikalıq materiallardı,  

shınıǵıwlardı oqıtıw barısında “Kahoot!” usılı keń qollanılatuǵın oyınǵa   

tiykarlanǵan onlayn tálim beriw platforması bolıp, veb-platforma  túrli kóriniske iye 

bolǵan oyınlar kompleksin usınıs etedi.  Bul usıldı  oqıwshılar  bilimin tekseriw 

processinde keń qóllanıwı  múmkin. Jámáátlik shınıǵıwlar ushın mólsherlengen 

platforma bolıp, oqıwshılar ulıwma ekran átirapında toplanadı. Oyın procesi júda 

ápiwayı : barlıq oyınshılar óz qurılmaları arqalı oqıtıwshı  tárepinen dúzilgen 

sorawlarǵa bir waqıttıń ózinde juwap beredi.  Sorawlar ekranda izbe-iz talabalarǵa 

kórsetiledi. Qatnasıwshılar   hár bir tuwrı juwap ushın ball aladı. Viktorina aqırında 

ekranda barlıq qatnasıwshılardıń sorawlarına juwap beriw waqtında toplaǵan balları 

kórsetiledi. Oyında qatnasıw ushın dizimnen ótiw shárt emes. Viktorinalardı 

saytdaǵı katalogdan tańlaw múmkin. Sonıń menen birge, jańa viktorinalardı   

jaratıwda kóbinese bul wazıypanı oqıtıwshı atqaradı. Hár bir  soraw ushın juwap 

waqtı shama menen 30-60 sekund menen sheklengen.  

 Platformadan paydalanıw ushın www. kahoot. com saytına kirisiw kerek hám 

de soraw dúziw ushın dizimnen ótiwge tuwrı keledi. Qatnasıwshılar dizimnen 

ótiwleri talap etilmeydi, tek www. kahoot.com  saytına kirip oqıtıwshılar tárepinen 

usınıs etiletuǵın test sorawlarınıń pin-kodın kiritedi. Oqıtıwshı tárepinen  dúzilgen 

sorawlardıń pin-kodı túrli social tarmaqlar arqalı  qatnasıwshılar menen bólisedi.  

Qospa sózlerdi oqıtıwda venn diagramması metodı qollanıwı múmkin. Bul usıl  

oqıwshılardıń úyrenilip atırǵan temalardıń ózine tán ayırmashılıq hám uqsaslıq 

táreplerin talqılaw kónlikpelerin qáliplestiriwge qaratılǵan metod. Bunda oqıwshılar 

úyrenilip atırǵan temanıń bólimleriniń bir-birinen parqın hám qay jerde qanday 

uqsaslıq bar ekenligin bilip aladı. Venn diagramması metodı: pikirlew qábiletin 

asıradı; eslep qalıw qábiletin kúsheytedi; 

– óz betinshe islewge úyretedi; eki temanıń ulıwmalıq hám jekkelik tárepin tez 

parıqlaydı; tema tez, uzaq este qaladı; oqıwshılardı sezgirlikke shaqıradı. 

 Qaraqalpaq tilinde qospa sózlerdi oqıtıwda interaktiv texnologiyalardı 

qollanıw hárbir oqıtıwshıdan pedagogikalıq sheberlik talap etedi. Sabaqta 

oqıwshılardıń qızıǵıwshılıǵı artadı hám pikirlew qábileti jetilesedi..   

